
Staak asseblief versending van Feldmuis
Teken my asseblief in op Feldmuis
	Hierdie is die laaste uitgawe van Feldmuis von Schanzen vir die jaar 2011. Die volgende uitgawe verskyn DV op Woensdag 18 Januarie 2012.

Mag die vrede wat die Christus-kind gebring het oor jou vaardig wees hierdie Kersfees. En mag dit jou energeer om in 2012 opnuut die bediening van die versoening te onderneem.


	In hierdie uitgawe...

Pastorale Brief oor Die Belydenis van Belhar en die Kerkherenigingsproses

· Dagbestuur van die Moderamen van die Algemene Sinode: Nelus Niemandt, Braam Hanekom, Johann Ernst, Nelis van Rensburg, Elize Bezuidenhout en Kobus Gerber

Liewe Broers en Susters

Die NG Kerk het by sy Algemene Sinode van 2011 verskeie besluite rondom kerkhereniging en die Belydenis van Belhar geneem.  Ontvang asseblief die volgende inligting oor die pad vorentoe met betrekking tot hierdie sake.


Rondom die Belydenis van Belhar het die Sinode soos volg besluit: “Die Algemene Sinode besluit om die Belydenis van Belhar op kerkordelike wyse deel van die NG Kerk se belydenisgrondslag te maak en dra dit aan die Moderamen op om die nodige kerkordelike prosesse hiervoor in werking te stel.”


Oor die herenigingsproses van die NG Kerkfamilie het die sinode onder andere besluit dat ons graag sal wil sien dat die NG Kerk in Afrika (NGKA) en die Reformed Church in Africa (RCA) ook deel word van die fasiliteringsproses vir hereniging wat daar tans deur die World Communion of Reformed Churches (WCRC) tussen die NG Kerk en die VG Kerk plaasvind. By die Algemene Sinode se Moderamenvergadering wat op 2 November plaasgevind het, is hieroor soos volg besluit:


“Die Dagbestuur (van die Moderamen van die Algemene Sinode) neem leiding om te poog om die Moderature van die 4 kerke so vroeg as moontlik in 2012 byeen te kry. Hierdie vergadering moet 'n byeenkoms van verteenwoordigers van die 4 kerke reël om die volgende te doen…” (waarna daar dan bepaalde praktiese prosesvoorstelle volg)


Ons werk op die oomblik hard aan die proses waarby verskillende kerke en leiers betrokke sal wees. Ons kan dus nie nou al in detail uitspel hoe die kerke in die NG Kerkfamilie met mekaar sal verenig nie.  Ook nie hoe die Belydenis van Belhar binne hierdie proses hanteer sal word nie.    Daarom vra ons lidmate se geduld, begrip en voorbidding en ook hulp wanneer die proses op plaaslike vlak prakties in werking sal kom.  

Die Moderamen gee tans deur middel van verskeie taakspanne aandag aan hoe die prosesse rondom die sake gestruktureer moet word. Dit is duidelik dat dit ingewikkeld en sensitief is. Die uitdaging is ook om dit te doen op ‘n wyse wat soveel as moontlik rolspelers die kans gee om deel te neem aan die proses.  Dit is ook ons verantwoordelikheid om dit te doen met die heel beste inligting, studiemateriaal en gespreksgeleenthede. Die Moderamen sal, sodra die taakspanne hulle werk voltooi het, deur die sinodes met gemeentes en lidmate kommunikeer.

Daar moet geen twyfel by sinodes of gemeentes bestaan dat hulle in hierdie proses rondom hereniging en Belhar getoets sal word nie. Wanneer, weet ons nog nie. Hoe die proses gaan verloop, moet ons nog met die verskillende rolspelers uitklaar – en natuurlik met die bemiddeling van die WCRC, soos wat ons met mekaar ooreenkom. Ons wil dus vra dat daar nie nou individuele prosesse aan die gang gesit word voordat die sinodes by die Moderamen daaroor ooreengekom het nie.


Die twee sake is geweldig belangrik vir die NG Kerk en ook vir elke gemeente en lidmaat.   Alhoewel ons in ‘n tyd lewe waar mense graag vinnig besluite wil neem en resultate wil sien, vra hierdie saak begrip en groot geduld.


'n Baie geseënde Kerstyd word elkeen toegewens.  Reis versigtig en veilig – en mag die vrede van die teenwoordigheid van God julle vervul.
Na inhoud
Registrasie by Bevoegdheidsraad skop 2012 af vir dominees
Nadat die Algemene Sinode in Oktober besluit het om ’n Algemene Bevoegdheidsraad (ABR) daar te stel om alle sake rakende bedieningsbevoegdheid namens die Algemene Sinode te hanteer, het die wiele vinnig gerol! Die eerste sodanige Raad is pas aangewys en alle dominees, emeriti, proponente en teologie-studente sal van volgende jaar af by hulle moet registreer. 


Predikante (wat kontrakleraars, tentmakers en dosente insluit) sal teen R500 per jaar registreer en gemeentes word gevra om 50% daarvan te dra. Vir Emeriti wat ‘n pos as predikant/ voltydse betrekking beklee sal dieselfde reëling geld.
Emeriti in geen betrekking staan nie, sal gratis kan registreer. 
Proponente in ‘n deeltydse betrekking se registrasiefooi sal R50 per jaar beloop terwyl vir Proponente in ‘n voltydse betrekking, dieselfde reëling as vir predikante geld.
Studente in opleiding se registrasiefooi is ook R50 per jaar.
Die registrasiefooi is vooruit betaalbaar en moet op 31 Maart 2012 betaal wees. 
Die Sinodale Kantoor sal in die nuwe jaar toepaslike reëlings in dié verband tref.
Die lede van die ABR is ds Marius Cornelissen (voorsitter, bestuurskundige), dr Elsje Büchner (ondervoorsitter, kerkregkundige), dr Dewyk Ungerer (skriba, diensverhoudinge), drr Johann Ernst (kerkregkundige), Flip du Toit (Algemene Kuratorium), mnr Len Dekker (regskundige/ arbeidsregkundige) en adv Fanie Visser (regskundige). Die ABR funksioneer vanuit die Kantoor van die Algemene Sinode. 

Ondertussen is aanbeveel dat Dr Dewyk Ungerer as die uitvoerende amptenaar sal optree. Onderhandelinge sal nou met sy gemeente en hom gevoer word.
Na inhoud
Walvisbaai-Noord soek begeleiding op Kersdag
Walvisbaai-Noord soek iemand wat hulle kan help met begeleiding op Kersdag. Berrie skryf: “Ek wonder of daar iemand in ons land is wat dmv kitaar, klavinova of ander instrumente kan help met begeleiding.”  Die Kersdiens word om 8 uur die oggend gehou. As jy kan help, kontak Berrie by 0812833983.
Na inhoud
Teologiestudent ontvang vanjaar gesogte Kanseliersmedalje

· Uit die Kerkbode-kantoor

STELLENBOSCH. –  ŉ Teologiestudent in haar sesde jaar wat vanjaar met twee magistergrade gradueer, me Nadia Marais, ontvang vandag die gesogte Kanseliersmedalje van die Universiteit Stellenbosch (US). Die medalje word aan ŉ finalejaarstudent of nagraadse student toegeken. Me Marais ontvang die medalje vir haar uitnemende akademiese prestasie, leierskap, entoesiasme, passie en toewysing, asook haar betrokkenheid by ŉ verskeidenheid gemeenskapsprojekte as vrywilliger, tutor en mentor.


Me Marais is die eerste teologiestudent wat die kanseliersmedalje aan die US ontvang sedert dr Fanie du Toit, direkteur van die Instituut vir Geregtigheid en Versoening, dit in 1990 ontvang het.


Mnr Martin Viljoen, senior mediaskakelpraktisyn van die US, het aan Kerkbode gesê me Marais was die afgelope ses jaar ŉ voltydse student aan die US se Fakulteit Teologie. “Sy het die graad BTh cum laude verwerf en haar akademiese werk was oor al die jare deurlopend uitstekend. Sy is ŉ entoesiastiese, ywerige en toegewyde student met besondere intellektuele vermoëns. Sy verwerf die grade MTh, ŉ navorsingsgraad, én die MDiv, ŉ professionele graad, albei met onderskeiding. Die insig en kreatiwiteit wat sy met haar magistertesis aan die dag gelê het, was besonder indrukwekkend en sy het in die proses ook referate gelewer en artikels gepubliseer wat in haar studieveld ongekend is vir ŉ student,” het mnr Viljoen gesê.


Me Marais is op grond van haar akademiese prestasie genooi om by die Golden Key International Society aan te sluit. Sy is ook, op aanbeveling van die Fakulteit Teologie, gekies om die Global Institute of Theology en die loodsvergadering van die Wêreldgemeenskap van Gereformeerde Kerke by te woon. By hierdie geleenthede is sy genooi om artikels vir die bekende internasionale publikasie, Reformed World, voor te lê. Sy is ook die kopieredakteur van ŉ akademiese publikasie en het reeds vier akademiese voordragte gelewer en het ses akademiese artikels gepubliseer. 


Me Marais het in die US se Akademiese Belangeraad gedien, en namens die Teologiese Studentekomitee ook in die Fakulteitsraad. In die US se Studenteraad (SR) was sy verantwoordelik vir die portefeuljes Eenheid en Dialoog. Sy het ook namens die SR in die Senaat en Institusionele Beplanningsforum gedien. Sy was ŉ geestelike leier in die Hartenbos-stranddiensspan, het in die koorbestuur van Canticum Novum gedien en is voorsitter van die Teologiese Studentekomitee. Daarbenewens het sy ook tyd gehad om aan die Maties Leadership Retreat, die Brighest Young Minds-beraad en die Desmond Tutu Diversity Trust se Leierskapsinstituut deel te neem en was sy ook lid van die Maties Joolkomitee asook verskeie koshuiskomitees. 


Ander toekennings sluit in Dekaanstoekenning vir Uitmuntende Akademiese Prestasie en Inspirerende Leierskap (2008) en Rektorstoekenning vir Uitnemende Prestasie op die terrein van Leierskap (2010). Me Marais is ook n Mandela-Rhodes-beurshouer.

-Feldmuis hoor Clem brom iets van: “Dis mos wat mens van ‘n Marais verwag...”
Na inhoud 
Teo-Nuusbrief.2011.12

Baie welkom by hierdie week se teo.co.za-nuusbrief
Vandag skryf dr Sias Meyer oor Israel se priesters, mag en Levitikus.
Jurie le Roux sluit hierby aan met 'n meditasie oor Levitikus 9. Daar is ook 'n artikel van hom oor die waarde van die apokriewe evangelies na aanleiding van 'n kongres in Leuven vroeër vanjaar.
Gerda de Villiers skryf verder oor ekologie en resenseer 'n boek, 'Jesus is die Een' deur prof Johan Janse van Rensburg waarin hy in gesprek met die 'Emerging Church' tree. Daar is ook 'n meditasie van haar oor Lea in Genesis 30. 
Na inhoud
Noord-Korea se oorlog teen Christenskap...Christene staan steeds sterk

Noord-Korea voer al oorlog teen Christenskap sedert 1945. En nêrens in die wêreld is die vervolging van Christene so erg soos in híerdie land nie. Christene moet noodgedwonge hul geloof wegsteek; Christenouers kan dit nie eers waag om hul geloof met hul kinders te deel voordat hulle nie oud genoeg is om die risiko’s wat daarmee gepaardgaan, te verstaan nie. Indien daar ontdek word dat jy ’n Bybel besit kan jy doodgemaak word of na ’n arbeidskamp gestuur word. Ten spyte van die risiko’s, staan die Kerk sterk in die geloof en is daar is na raming sowat 400 000 Christene in Noord-Korea…

Oor die jare heen, het baie Christene as martelaars vir hul geloof gesterf in hierdie land en vele het onuitspreeklike angs en pyn verduur in arbeidskampe en ondergrondse tronke. Maar die Kerk is meer aktief as ooit. Een geheime Christenleier vertel aan Geopende Deure: “Wanneer ek die huise van gelowiges besoek wat ly weens hul geloof, probeer ek altyd uitvind hoe ek hul kan help met enige probleme wat hul moontlik mag ondervind. Selfs al ervaar hulle swaarkry in soveel aspekte van hul lewens, moedig ek hulle aan om steeds hoop en geluk in Jesus te vind, ten spyte van die moeilike omstandighede, en om te leef met ’n hoop vir die ewige koninkryk van God. Natuurlik is daar ook gevare. Ons grootste vrees is dat daar dalk ’n ‘Judas’ kan wees binne die kerkorganisasie.”
Ons broers en susters in Noord-Korea verseker ons dat daar oorwinning is, selfs al word hulle gemartel en vermoor. Die vriend van ’n Christengevangene deel die volgende met Geopende Deure: “Ek ken [my vriend] al vir ’n lang tyd. Toe hy Jesus as Verlosser aangeneem het, het hy daardie selfde dag ook die besluit geneem om eendag vir Christus te sterf. Elke Christen in Noord-Korea moet daardie keuse maak. Elke Christen in hierdie land is bereid om ŉ martelaarsdood te sterf vir Christus. Daarsonder kan jy nie die las dra om ’n volgeling van Jesus te wees nie. My vriend het geweet dat hy eendag gevang sou word en dat hy op daardie dag sterk sou moes staan in sy geloof en lojaal bly teenoor Jesus. Ek is oortuig daarvan dat hy deur hierdie swaarkry sal kan staande bly in sy geloof, omdat hy homself konstant herinner aan die vreugde wat vir hom voorgehou word in Jesus.”
En so is Noord-Koreaanse Christene lewende bewyse daarvan dat God se Woord en veral Sy beloftes, voortdurend krag aan hul verleen. Die Noord-Koreaanse Kerk besef dat daar nog nooit ’n geestelike deurbraak in moeilike omstandighede was sonder enige swaarkry wat dit voorafgegaan het nie. Baie Noord-Koreane ontdek dat Jesus Christus God is, en nie die menslike leiers van die land, wat eis dat die landsburgers hul verafgod nie. Die gelowiges verbind hulself tot ŉ lewe saam met Jesus ten spyte van die feit dat dit vir hul baie pyn kan veroorsaak. Jesus is hul enigste Hoop vir hierdie lewe én die ewige lewe wat op hul wag.

Geopende Deure voorsien hierdie gelowiges in Noord-Korea met noodsaaklike fisiese en geestelike voedsel. Duisende tonne kos, medisyne, klere, boeke, Bybels en ander materiale word jaarliks in Noord-Korea versprei. “Julle hulp is net nog ’n bewys daarvan dat God ons nie vergeet het nie,” sê ’n plaaslike Christen.

Die stryd is nie een wat die Noord-Koreaanse Kerk alleen voer nie. Ons as Christene in die Weste én as deel van die Liggaam van Christus, is geroep om hulle te ondersteun, sodat God se Koninkryk uitgebrei kan word. En dit kan ook wees dat die Noord-Koreaanse Kerk skielik ’n verskyning maak op die drumpel van omliggende lande…

Toe twee Chinese kerkdiakens ’n klop teen hul voordeur gehoor het, was hul verstom om ’n 11-jaar-oue Noord-Koreaanse meisie voor hul te sien staan nadat hul die deur oopgemaak het. Sy het ure aaneen gestap, deur waters en oor berge, en het hul gevra vir ondersteuning.

“Klein meisie, hoe het jy geweet om hiernatoe te kom vir hulp?”, het die diakens haar gevra. Sy het vol vertroue geantwoord: “My oupa het eendag vir my gesê: ‘As jy ooit hulp nodig het, soek na ’n kruis en gaan soontoe. Die mense daar sal jou help.’”
Kom ons onthou hierdie Kersfeestyd ons broers en susters in Noord-Korea in ons gebede. Mag die Here hulle ŉ helder, hoopvolle feestyd skenk, te midde van die grou, harde werklikheid van hul daaglikse stryd as Christene in hierdie land.

Mag ons altyd gereed wees om díe te help wat na die ‘kruis’ soek en mag Jesus se lig so helder deur ons skyn dat hul die waarheid van die Kruis in ons lewens sal sien en hul die Lig van die wêreld sal wil volg…
Na inhoud
Ons bid vir die wêreld

· Thijs van der Merwe – aan die hand van Patrick Johnstone en Jason Mandryk se Operation World..
VSA Oppervlakte 9,529 miljoen vk. km. Bevolking: met 320 miljoen die wêreld se derde grootste nasie. Diverse mensegroepe wat geïntegreer is - nuwe inkomelinge assimileer nie meer soos in vorige eeue nie en is die mees diverse nasie in die geskiedenis. 176 tale! Al is Engels die amptelike taal, praat 13% van die bevolking ‘n ander taal tuis. Ekonomie: Tot onlangs aangewys as ‘n sterk ekonomie, terwyl tot 35% onder die broodlyn leef! Onlangse ineenstorting van banke en die beurs het getoon hoe groot die VSA se ekonomie is - die inpak wat die ineenstorting gehad het en steeds het op die wêreld ekonomie is bewys hiervan. Grootskaalse persoonlike bankrotskappe, werkloosheid van by die 10% en die onvermoë om die posisie te verbeter het onlangs in die politieke arena daartoe gelei dat die demokrate hul greep op die Huis van Verteenwoordigers en die senaat verloor het. Dit lei tot ‘n delikate situasie in die interne politiek. Die onlangse krisis tov openbare skuld het verdere druk op die land se ekonomie geplaas. Die wêreld se grootste netto invoerder van goedere en ook die grootste skuldenaar!  Politiek: Onafhanklik van Brittanje in 1776 as federale republiek. Sedertdien het die state aangegroei van 13 tot 50. ‘n Sterk demokratiese tradisie, met groot selfbeskikking in state tov van meeste sake. Na WO 2 tree die VSA na vore as ‘n wêreldmoondheid en het dit die balans teen kommunisme gehandhaaf saam met haar vennote in die weste. Tans gewikkel in twee oorloë, in Afganistan en Irak. Barak Obama is in die laaste jaar van sy presidensiële termyn en het baie gedoen om die beeld van die VSA in die internasionale arena te versag, sommige stemme in die VSA is baie krities en deel van die terugswaai na die Republikeinse party is toe te skryf hieraan. Godsdiens: Vryheid van spraak en godsdiens is sake waarop hoë premie gestel word. Tog skerp skeiding tussen Kerk en Staat. Die staat is in feite sekulêr en die sterk tradisie van Christelike godsdiens as verwysingsbron is verdring in die openbare lewe. Gebed in skole is verban en die Bybel mag nie in skole gelees word nie. Al hoe meer druk word uitgeoefen om die invloed van godsdiens nog verder te beperk en te verdring, wetstoepassing word hiervoor verdraai. Christene 77,62% (-7% in die laaste dekade); Nie-Godsdienstig 16,52%; Joods 1.65%; Muslims 1.63%; Boeddhiste: 0,75%; Tradisioneel 0,46%; Baha'i 0,42% Hindoe: 0,11%; Sikh 0.09%.

Loof die Here vir: * geweldige groei in die laaste paar dekades in evangeliese kringe - bid dat hulle getrou sal bly aan hul tradisie van Skrifgefundeerdheid. * Impak van uitreike deur mense soos o.a. Billy Graham wat standhoudende effek het. 

Tree in vir: * die administrasie van die land in ‘n tyd van ekonomiese, sosiale en politieke krisis

* ‘n Oplossing vir die konflikte in Irak en Afghanistan 

* die Kerk: bid vir eenheid en hernuwing, ook dat die neiging om na selfbevrediging via godsdiens omgekeer sal word, bid veral vir onderskeidingsvermoë en wysheid; daar is invloedryke welvaartsteoloëe wat deur die TV ‘n groot impak het wat negatief inwerk op die kerk; die fundamentalisme het ‘n sterk stem geword in die kerklike arena en is rede tot kommer. Tree in vir geesvervulde gelowiges om die twee uitwasse positief te beïnvloed. 

* dat die etiese beginsels waarop die nasie gebou was, herontdek sal word. 

* jong mense,  hulle is die slagveld van die geestelike stryd van vandag. Die effek van humanistiese skoolopvoeding is besig om hulle in te haal en verskeie velde van verval geestelik en moreel-eties is die resultaat, dinge soos dwelmmisbruik, seksuele promiskuïteit, en selfs sinnelose geweld is die uitwasse van die proses.
Na inhoud
Tokkelok beskikbaar vir afloswerk
Frikkie Heymans is pas by die Stellenbosch Kweekskool gelegitimeer na bykans 19 jaar in die uitsaaiwese (as omroeper en buitelandse korrespondent. Hy is beskikbaar is vir afloswerk tot tyd en wyl hy 'n voltydse pos bekom het. Kontak Frikkie by fredheymans54@gmail.com of 00 27 83 748 2440.
Na inhoud
Sondag Onder die Kameelboom

Daar sal gedurende die Desember-vakansie geen uitsending van Onder die Kameelboom wees nie. Uitsendings hervat DV. weer op Sondag 22 Januarie 2012. 
Na inhoud
	Verjaardae tot die skole in 2012 begin...

	· Philip Davids (Walvisbaai): Saterdag 10 Desember; 064-202167; philipdavids@gmail.com
· Rudolf Smit (Hentiesbaai): Maandag 19 Desember; 064-500556; rudolfs@mweb.com.na
· Marieta Marais (Pionierspark): Dinsdag 20 Desember; 061-241811; clem@ngkn.com.na
· Elzabeth Swart (KMR-Windhoek): Vrydag 23 Desember; 061-227023; 
ouderust@mweb.com.na
· Gerda Coetzer (Outjo): Vrydag 23 Desember; 067 313152; lcoetzer@iway.na
· Hester Van Zyl (Kunene vir Christus): Woensdag 4 Januarie; 081 149 3092; 264811493092@mtcmobile.com.na 

· Truda Fouché (Aranos): Dinsdag 10 Januarie; 063 272008; rikusfouche@mweb.co.za 

· Estelle Labuschagne (KMR-Windhoek): Donderdag 12 Januarie; 061-374360; kmrwhk@ngkn.com.na 

· Helena Le Roux (Leonard): Woensdag 18 Januarie; 062-569106; mdpleroux@gmail.com  


Giggel

Seuntjie sit in wiskunde klas en skryf:
2+10 = Jesus 
1+2 = Jesus.......
Meneer roep seuntjie in en vra hom hoekom is al sy antwoorde "Jesus"? 

Hy sê toe: "Meneel ons was Sondag ini kelk en toe sê die oom da vool..... Jesus is die antwoold op al jou vlae."
Na inhoud
Met liefde uit Schanzen-weg – tot in 2012 DV.

Kuier ook op ons webblad

Diens aan vervolgde Christene wéreldwyd



